
Liewe Vriende
Al loop die sokkerkoors hier in Namibië ook net so hoog  soos in die RSA, het ons ongelukkig nie so ‘n lekker lang vakansie nie; dus gaan ons maar met ons gewone werksaamhede voort.  Ons is egter bly dat sommige ondersteuners juis hierdie lang vakansie gebruik om hul eie insette hier in Boesmanland te kom lewer.  Phil Bosmans sê: Die hemel moet op die aarde begin, oral waar mense vriende is en waar die goedheid van hand tot hand met vreugde aangegee word.  (Wilma Schoeman van Outjo gebruik die mooi woord Koninkryksbouers vir werkerspanne – en dit is jul waarlik ook!)  Ons is ook dankbaar dat jul die DEGNOS-sentrum vir die oorslaap gebruik. Die verskillende spanne se datums het regtig soos ‘n legkaart in plek geval. Ons dank die Here daarvoor. 
Ons het so pas twee opleidingsessies agter die rug en weereens was dit net verstommend om die geestelike groei by hierdie studente waar te neem. Die 12 eerstejaars voel-voel nog hulle pad met Vaste Fondamente, maar begin reeds pragtig aan besprekings deelneem. Die laaste dag skryf hul gewoonlik ‘n toets oor die week se lesse en dit maak hul senuwees gedaan. Ons is egter baie tevrede met hul vordering. Die derdejaars is nou besig met Prediking. As deel van die kursus bied Jeanette en Gert Lubbe vir hulle Module 1 van Veritas aan. Ons ervaar dat die blootstelling aan mense van buite baie tot hulle ontwikkeling bydra. En ons was regtig trots oor die manier waarop hulle reageer het. Ek sluit vir julle ‘n briefie van die Lubbes in sodat julle kan sien ons spog nie verniet oor hierdie studente nie!  Die Here bevestig maar net keer op keer vir ons dat hierdie opleiding binne Sy wil geskied. Tussen opleidingsessies is die studente ywerig aan die werk by hul eie bedieningspunte. Ons kry baie goeie terugvoering oor hul werksaamhede en vra dat julle hulle gedurig aan die Here sal opdra.
Die verskillende denominasies hier in Luiperdheuwel, Blikkiesdorp en omgewing het vanjaar saam Pinkster gehou en Koos gevra om by hulle in te skakel. Die Pinkster-onderwerp en materiaal van Ned. Geref. Kerk is gebruik. Dit was waarlik ‘n geval van “Steek Grense Oor”, want tot die Roomse vader het saamgewerk. Die Sondag is afgesluit met die Wêreldbiddag. Dit het ons heelwat meer insig oor kerkwees in eie konteks gegee en ons dank die Vader vir die grense wat wel so oorgesteek is.
Koos en Hendrik was nou twee dae Kongola toe om ‘n vrag hout te gaan haal wat Piet Botha vir die opbou van kerke in Boesmanland geskenk het.  (Baie, baie dankie, Piet)  Chris is tans in Tsumkwe en reeds volstoom aan die werk om die moontlikhede van werkbare projekte te ondersoek. Ons is dankbaar vir sy insig asook vir al die insette wat hy alreeds gelewer het. Ons het ook saam al die kleuterskole besoek en was aangenaam verras deur die netheid van die klaskamers en positiewe gesindheid van die onderwysers. Volgende week verwag ons ds Riaan Stander van Langenhovenpark. Hy gaan help met die opleiding van Wildevy se kerkraadslede. Ons waardeer hierdie aanbod opreg, want die mannekrag hier is nou min en die werk baie.  

Met die nuwe skaapboere op Tsinsabis gaan dit goed. Hulle het al 23 lammers aangekry. Tottie en Attribe Tsam is die twee voorvatters daar en hulle kén skaapboerdery.  Nogmaals dankie, Wynand Burger, vir die skenking van die diere. Johannes het ook darem nou uiteindelik genoeg geld bymekaar gemaak vir die bees as lobola vir sy vrou; dus sal sy huwelik nou die laaste naweek in Augustus plaasvind. Te danke aan skenkings van wyd en syd, was ons ook bevoorreg om voor die winter mooi gebreide truie en ander warm klere te kon gaan versprei. ‘n Opregte dankie aan al hierdie skenkers van Aroab, Karasburg, Keetmanshoop, Koës, Grootfontein en selfs so ver as George! 
Ons jaarlikse konferensie met ons vennootgemeentes van al vier die Boesmangemeentes vind DV van 2-4 Julie op Grootfontein plaas. Baie dankie aan elke ondersteuner wat gehoorsaam aan God se stem, nie tyd, afstand, geld of moeite ontsien om hier te wees nie.  Om Wilma weer aan te haal, julle is waarlik Koninkryksbouers! As dit nie vir julle is nie, kan ons ook nie hier wees nie. Dit is nou juis hier waar die  goedheid so  van hand tot hand met vreugde aangegee word en  ons reeds ‘n stukkie van  die hemel laat beleef! Ons sien daarna uit om die vriendskapsbande weer te verinnig.  
Voorbidding

· Die DEGNOS-span vir groot insette wat reeds gelewer word asook ‘n besige tyd wat voorlê: dat die Heilige Gees ons regtig sal toerus met die nodige geestelike en liggaamlike krag vir die eise van elke dag se bediening hier.
· Die opleiding: dat dit altyd binne die wil van God sal geskied en ons as dosente, insluitend ook Gert  en Jeanette Lubbe, die lesings met wysheid en insig sal kan aanbied.  

· Die studente: vir veilige reise, voortdurende geestelike groei, verstaan van hul eie roeping, begrip en insig in die leerstof, getrouheid en  deursettingsvermoë, veral vir die huiswerk, take en praktiese toepassing en suiwer verkondiging van die Woord in hul eie konteks. 
· Die kerkraad: dat die Here ds Riaan Stander kragtig sal gebruik en die opleiding die kerkraadslede sal verryk en bemagtig om met nuwe ywer die werk van die Here in die gemeente te kan hanteer; dat hul met eerlikheid en integriteit as beelddraers van Christus die nodige leiding aan hul gemeentelede sal kan gee. 
· Elke gelowige in die Wildevy-area: dat die Heilige Gees hulle sal toerus tot geestelike groei en standvastigheid in hulle geloof, sodat hulle weerstand sal kan bied teen die wêreldse eise en versoekings.

· Elke kind in die Wildevy-area: sommige is terug in die skool, maar ander bly ongeletterd tuis; bid dat elkeen van hulle die Here as persoonlike Verlosser sal leer ken en voortdurend   binne  Sy wil, liefde en beskerming sal leef en bly.
· Besoekers en ondersteuners:  vir veilige reis, verrykende ervarings en oorvloedige seën uit die Here se hand.

· Die Konferensie: bid asseblief vir seën op die beplanning en aanbieding  en dat almal teenwoordig die Here se liefde en voorsienende genade sal beleef.                                                                                                                                             

Liefdegroete

Koos, Amanda en ouma Bettie

